
Kwaray ypy mojikuwapa

Ãjagã okwa remë kwaray ypy jakuwa ipi, omome’u 
teve kwaray ypy. Amõ tawato omome’u ve kwaray 
ypy ipi, oje’ë rupi omojikuwa eju owë ma’ë, e’i oje’ë: 
“eju owë! eju owë!” e’i oje’ë, a’e rupi jakuwa ve 
kwaray ypy ipi. Amõ kwanu omome’u teve kwaray 
ypy ipi, oje’ë kwanu kwaray ypy pë ipi, e’i oje’ë 
“kuitiri! kuitiri!” e’i ipi. Peyryry ovykui remë jakuwa 
teve kwaraypy, maruka ovykui remë jakuwa teve 
kwaray ypy. 

Amë koo’y jaesa erokwa, ajama’ë 
nijainõi yvy pirã koo romõ ipi, 
naoryi temitã gwerã kõ ee rewarã 
mõ, ajawyi ysïgã  të jainõ koo romõ, 
amõ evo’i reposity, amõ yvy pijõnã. 
Ajawyi awïawï kõ rë korijõ të temitã 
gwerã kõ ory ipi. Ajawyi yvye’e 
kwerã të jainõ koo romõ, nijainõi 
yvytyry koo romõ yvyra rapo rena të 
ajawyi. Yvype të jainõ koo romõ ipi.

Kwaray ypy omome’u ma’ë rewarã

Ãjagã oje’ë: tïtï ãkasere.
A’ykae õje’ë: wïïjo!
Tawato ojë’ë: tao! tao! tao!
Eju õje’ë: kuipiri! kuipiri!

Koo’y rã
Koo’y rã pë japãkõitë yvy esa, amë ysïgã të 
remë jainõ koo romõ ipi, amë të ory temitã 
gwerã ee ipi, yvy pijõna jainõ teve koo romõ, 
amë të ory ywetë temitã gwerã kõ ee, evo’i 
reposity koo romõ jainõ teve. Ma’e jawyi ory 
temitã gwerã kõ ee, yvye’eay ijupe ajawyi. 
Asa’y rena nijainõi koo romõ ipi. Yvypirã 
nijainõi teve koo romõ ipi.

Koo kõ rewarã kareta

Kwaray mojikuwapa

Ãjagã okwa remë kwaray ypy jakuwa ipi. 
A’ykae oje’ë remë kwaray ypy jakuwa ipi.

• Tawato oje’ë kwaray ypy pë ipi.
• Kwanu oje’ë “kuitiri! kuitiri!” e’i oje’ë 
kwaray ypy pë ipi.
• Maruka ovykui remë jakuwa kwaray ypy ipi.
• Peyryry isaravãkãma remë kwaray ypy 
jakuwa ipi.

Amë oo koo’y rã reka tamõ kõ.

Ejujimi’a oje’ë kwaray mytery pë ipi. Oje’ëma katu 
kwaray jarã remë “ja’e jane koo’y rã resa” e’i 
werekwarã pë kupa.

• Yvype të koo romõ jainõ ipi.
• Yvytyry nijaityi koo romõ ipi.
• Yvy pijõnã rë të mani’y ory ipi.
• Ysïgã rë të mani’y ory ipi.

Karopãma
Pypyi opa remë koo jamopapai ypy, yvyty miti 
jamopapai ve ipi, yvype jamopapai koo romõ,  
ajama’ë yvytyrai nijamopapai koo romõ ipi. Yvype 
ywesõ jainõ koo romõ ma’e jawyi, yvype rë të ory 
temitã gwerã kõ ipi, ajawyi yvype ywesõ tamõ kõ 
omopapai koo romõ inõ.

Nijamopapai ywe’ei yvyty miti ajama’ë koo romõ, 
naoryi temitã gwerã kõ ee ajawyi, amõ nijamopapai 
të’itëi ajama’ë koo rã kõ ipi, yvy pirã nijainõi koo  
romõ, yvyra rapoty nijainõi teve koo romõ. Yvypijonã 
jainõ koo romõ, amõ ysïgã, amõ evo’i reposity, 
mokopejõ të yvy temitã gwerã kõ rorypa.

Koo jaity ma’ë rewarã, amõ  
temitã rã jamoaty ma’ë rewarã

Jamopapai pa koo remë jaity.

Sa’i kõ oinõ ra’ï kasiri koo reityamõ, ajaire oinõ 
maire tamõ kõ e’i wairo’yry kõ pë, amõ wakarã 
gwerã kõ pë “age’e japosirõ tã ekoyapa rë” e’i 
tamõ kõ.

Ajaire ojatyka kupa ky’y, pë’i kui korijõ të o’u kasiri 
oo kupa koo rë, oity koo kupa ky’y, amë kasiri jarã 
werara kasiri kooyapa pë to’u kõ, ajaa petë oity 
pa koo kupa, kwaray ijapë remë oitypa koo kupa. 
Ajama’ë uve të kasiri enone kõ, a’e o’u mijë ovãe 
kupa. Amõ pë’igã kooyapa pë oity yvyra oo kupa.

Ajaire oity pa koo kupa remë, oo rã’i tamõ kõ 
wemimokã’ë romõ, pira mokã’ë, amõ mijarã 
mokã’ë kooya paire.

Ajaire ovaë remë, sa’i kõ omoaty wemitã rã, kara 
omoaty kupa, jity, asikaru rakamyrerã, mara oinõ 
a’e aryvo omoaty wemitã rã kupa.

Amõ tapinokae otã teve sa’i kõ, koo nokai remë ve, 
mani’y otã kupa, kara otã kupa, asikaru otã kupa, 
jity otã kupa. A’e ajaire koo wapy kupa remë owë 
të upa, a’e pë sa’i kõ tapinokae e’i.

Amõ nijaity të’itëi koo, yvytu rape kytywyi 
nijamõgwãi yvyra kõ, amë yvytu rape kytywyi 
jamogwãi remë, yvytu waka’a tã eru janekoty,  
amë yvyra porojuka ipi.

Amõ nijamo pãrarãgai teve koo ity, nokai amë. 

Amõ konomiokyry erekwa ma’ë oposiko të watyu 
pë, amõ koo oinõ watyu pë, tatyu amë wesa korijõ 
koo’y wajõvenã pë.

Ajaire ky’y amõ kwaray 
ovo të tajõvenã koo oinõ 
werekwarã pë.

Amõ jamytanõ teve yvyrau 
kwerã kõ ity ipi, ãpopë 
popë ma’ë jamytanõ te ity, 
yvyra ra’yrerã amë ijypy 
reve jaity.

Koo kaiarã ojinõ

Amõ moapy jay remë të koo japy ipi, amë të  
koo okai katu. Ijarã ityarerã oo ra’ï omãjã ee.  
Otyvei ra’ï esa “osikã põ” e’i okoo pë amë e’i  
“kovi apytã eko” e’i.

Amë turi reka oo ka’a rupi. Amë wesa eru amë  
wapy koo ky’y, jane aryvo katu kwaray më amë të 
okai katu koo ipi.

Amõ mitu wapãsipãsi oka rami rë, amë të yvytu 
okwai ipi, amõ tapekwa jãpasï ve ipi. Koo japy 
remë japõe wariri pë ãme të okai katu koo ipi. Kee 
eu apukai “jane kokai katu wariri!” eu japõe, amõ 
jakare ãkagwerã jamomo koo pupe japy remë amë 
të okai katu koo.

Waapy korijõ të oko oo, amë kovi rapijarã 
petë oo oko kaiwerã resa “okai põ” e’i, amë 
“okaikatu” e’i ojiupe kupa:
– Okai põ neko? e’i.
– Õ’õ okaikatu, ojityvyro etë eko, e’i.

Ajaire oo koo kaiwerã resa, ka’ãi wera itã koo 
kaiwerã mytery pë, koo kaiwerã myterypë jaõtã, 
amë të awara nopõ’ëi koo kaiwerã pë e’i sa’i kõ, 
karamoe remë temi’õ napoi amë. 

Amõ koo i’araive jaapy paire ipi, ãmanã oky  
koo kaiwerã mopipia eu ijupe amë si jaotã 
mani’y kõ ky’y.

Koo kai arã

Oo ra’ï koo rë omajã 
ijarã otyvei ra’ï esa 
osikã põ e’i, “osikã” e’i 
jï, ajaire weru ra’ï turi 
kõ tusikã. Moapy jay 
remë të koo japy ipi.

Mitu wapasï okarã pe 
ïmowë, amõ tapekwa wapasï teve ipi. A’e sï jane 
aryvo katu kwaray remë wapy koo turi pupe, 
wapy ity pyawerã kyty wyi të . Amë jï omomo 
jakare ãkagwerã koo pupe tokai, “tokai katu 
kenë wariri “oõ’oõ’oõ’oõ!!!” e’i jï ojimotõje’ë 
ojuru pë ipi. 

Wapy korijõ të ity oo, kovi rapijarã petë jï oo esa 
tamõ kõ: “Okai katuipa’ã” e’i jï tamõ kõ ojivy’o. 
A’e sï tamõ kõ ojimogeta:

– Okai põ neko? e’i.
– Õ’õ kai katu e’i amë.
– Enepa’e? e’i.
– Okai katu ve, e’i.

Aepo’i ojiupe tamõ kõ ipi. A’esï ka’ãi opo’o era 
sa’i kõ itã oko kaiwerã pupe, koo mytery pë 
otã sa’i kõ, awara posoa romõ, amë të awara 
nopo’ëi koo kaiwerã pupe e’i sa’i kõ ipi. I’a ra’ï jï 
koo kaiwerã pupe ipi, amõ amanã koo kaiwerã 
omopipi ra’ï ipi amë te õtã kupa.

Pi’i amõ Kurapia remikuwa

1. Koo kwerã morijõ oke remë të jaõtã, ma’e jawyi 
jaapy’a të kokwerã itã ma ipi. Ikai vije jï remë ve jãota 
kokwerã ipi. Yvyrae’e moapy ke remë të jaõtã ipi. 

2. Amõ tamanuwa rawerã pupe japoãnõ koo ipi. 
Kamopi wanã kõ a’e vo wemi’õ wereko amë të temi’õ 
apo e’i kupa. Amõ tamanuwa jyvyta kwerã pupe meju 
jakysi amë të temi’õ apo e’i sa’i kõ.

3. Amõ mani’y po’õpõ rupi të pako jaõtã ipi. Jamogeta 
teve pako itã ke’eu imogeta: “kavu poko pë të sikõ 
ne’anë pakooo!” eu.

Jimitãa rewarã

4. Amõ waite mani’o pirã jaõtã amõ warivo’yu 
waite teve jaõtã. Amõ sa’i kõ wereko mani’o ja’u, 
jowarõ tawa, sa’i kõ ve wereko a’e mani’o jowarõ 
tawa. Amõ mejue’ë a’e të karamoe remë sa’i kõ 
kasiri romõ we’ësu’u. Amõ age’e remë a’e të 
mejuatãmõ jamii.

5. Amõ nãnã yvyrayke rupi të jaõtã. Amõ jamogeta 
teve nãnã itã: “karawata vo të pe’y të sikõ ne’anë 
nãnã” eu nãnã’i, amõ nãnã wasu mogeta.

6. Kurawa amõ yvyrayke rupi ve jaõtã. Jamogeta 
teve kurawa itã “karawata jyvapoko pë të sikõ 
nejuvanë” eu imogeta. 

7. Jity jamõgeta itã: “takuruvã’i vo të pe’ytesikõ 
ne’anë jity” eu. Amõ sa’i kõ ve aepo’i jity mogeta. 

8. Kara amë jaõtã okaikatu ma’ë pë të jaõtã, amõ  
koo mytery pë të jaõtã kara ipi.

9. Asikaru amë yvyra kaigwerã rupi të jaõtã. 
Jamogeta të ita: “korõmori vo të pe’y të sikõ 
neretãma në asikaru” eu. Amë të koromuri vo etë 
a’e asikaru kõ. Amõ waiteite jaõtã asikaru, waite 
asikaru tapi’irã, asikaru tokanã, asikaru pijõna, 
asikaruatã, amõ asikaru sovã.

10. Komana amë yvyra ypy pë jaõtã amë të owë oo 
yvyra rupiu. Jamogeta ve: “jiruru vo tepe’y teikõ 
ne’anë komana” eu. Uve komana sovã. 

11. Amõ mikoro yvyra ypy pë jaõtã amë të 
ojiapikwapikwa yvyra rë owë oo.

12. Amõ murukutu (kawasu eu ve ijupe)  
yvyra ypy kaigwerã pë të jaõtã, jaaty erokwa. 
Ajama’ë nija’ui i’akwerã, yy renamõ korijo të 
jamokutu ipi.

13. Jiromõ amë yvyra ypy kaigwerã pë të jaõtã. 
A’e romõ’itë japakõi itã.

14. Makure amë yvyra kaigwerã pë të jaõtã, 
jamopepei itã, amõ peyryry kaigwerã pupe 
jaõtã ve ipi.

15. Kõnami amõ jaõtã ve makure potyry 
irõromõ, jamogeta ve ita: “waraku si’usi’u” eu 
imogeta. 

16. Avasi jamo’y të itã ta, morijõ korijo të oke. 
Amë jatyjoë taeau upa. Amõ mani’y nowëi remë 
ve avasi jaõtã eraa, moapyapy të jaõtã, ame të 
ory. Amõ jamoje’aje’a te itã amë të itete jë avasi 
romõ, avasi pijonã (....)

17. Amõ ware’a jaõtã tepe’y të. Namu’a yvyra 
kaigwerã pë jaõtã. Mynyju amõ jaõtã ve kokai 
werã pë japakõi era manyju rã’ai rena mõ. 
Makuari yvyraypy pë jaõtã ipi. Jamaratae jaõtã 
të pe’y të amë.

18. Amõ mijarã posã jamowaiteite të itã: tapi’irã 
posã, taitetu posã, so’osï posã, pagã posã, 
akusi posã, amõ ararijivyry, a’y posã, jãvi posã, 
muruataja.
Amõ pirawiri kytywyi te karamoe remë weru 
ãjagã poroasa ma’ë powã e’i ijupe kupa.

Temitã gwerã kõ jamogeta itã ma’ë rewarã

Aekwerã ve norerearai mani’y retareta wyi, 
ipokojume oroeta mani’y ipi. Amë të mani’y 
apoywetë e’i sa’i kõ, ajama’ë Pirawiri wanã kõ 
të omogeta mani’y itã. Ajawyi sa’i kõ nomogetai 
itã mani’y, kara korijõ të sa’i kõ omogeta itã ke’i 
imogeta: “panakõ rokãsã eru nerena mõ” e’i amõ 
jity omogeta ve sa’i kõ itã tã: “takuru vo etë sïkõ 
ne’a në”. Pako jamogeta ve itã: “kavu poko petesõ 
sïkõ ne’a në pako”eu itã. Nãnã janeasi’y aryvo 
jamõe “ike’ï tesõïkõ ne’a në nãnã” eu imogeta. 

Asikaru jamogeta ve titã ipi:“Kurumuri vo etë sïkõ 
neretamã në” eu asikaru tã.

Ororiw0 amõ Pororipa remikuwa

Mano remë põ kokai werã jaõtã?

Irõ kerã më jaotã ka’ãi ypy rã’i jaõtã.

Ajaire mosapy (moapy) kerã metë koo jaotã, 
kara jaõtã yvy nuru pupe jaotã amë të ikatu, 
jarojiga të itã: “yvyty! Yvyty! ti’aywesõ iko  
ekara në matõo!” eu, amë karau jaotã remë  
eu imogeta: “panaku rokãsã nerena mõ karau” 
eu toenu.

Ajama’ë kokai itanemu jë remë  
ve jaotã kara kõ remë të i’aywesõ  
temitã gwerã kõ, ajaire pako ypy 
jaotã remë jamogeta: “kavu poko 
pë sikõ nepoko në pakooo!!!” eu, 
ma’e rupi të jaotã pako ypy kõ, yvyra  
ypy kaiwerã rupi të.

Jarõjiga teve mani’y itã: “kwa tamõ pë! kwa 
tamõ pë!” eu mani’y rerõjiga, amõ jity jaotã 
remë jamogeta të itã: “takuru vo’etë sikõ 
ne’anë jityyyy!!!” eu imogeta. 

Mikoro jaõtã ve remë jamogeta ve itã: “takuru 
vo etë siko ne’anë mikoroo!!!” eu, ajama’ë yvyra 
ypy rupi të jaotã ipi. 

Amõ mynyju ra’ãigwerã jaotã remë jamogeta 
itã: “kumaka potyry vo etë ikõ ne’anë 
mynyjuuu!!!” eu amë i’ay wesõ ipi, ajama’ë 
yvyra yke rupi të jaõtã mynyju ra’ãigwerã.

Amë nãnã amë jaõtã ju’iso noje’ëi remë ve remë të 
i’a kwerã ikatujume, amë ju’iso oje’ë remë të jaotã 
remë amë nãnã’akwerã ikawaru pa ipi. Jamogeta 
teve nãnã itã jane asi’y aryvo jamovy rã’i itã ta 
ke’eu ijupe: “agyvo tesoikõ ne’anë nãnãaa!!!” eu 
ijupe, ajama’ë jaotã tepe’y të mani’y po’õpo’õ 
rupi. 

Amõ kurawa jaõtã remë jamogeta teve itã 
ke’eu ijupe: “karawata poko pë të sikõ 
nejyva në kurawaaa!!!” eu.

Avasi jaotã ve ipi, koo jaotãma remë të avasi 
jaotã mani’y põ’õpõ’õ rupi, yvyra miti pupe jaotã, 
jarojiga teve itã: “ory orypa peteipõ, kurewaju 
parawyi” eu erojiga, jaotãma remë tëamã japi 
jajiga.

Asikaru rakãmyrerã jaotã ve ipi, jamogeta teve itã: 
“kurumurivo etë sikõ neretamã në asikaruuu!!!” 
eu, ajama’ë yvyra turi eu ma’ë pupe të yvy japakõi 
ena romõ, amë të etamã mititi rowã. Morijõ 
rijõ të jaotã asikaru rãkãmyrerã yvyra po’õpo’õ 
(yvyrayke) rupi, jaotã teve mani’y po’õpo’õ rupi.

Jiromõ (asikara) jaõtã remë jamogeta 
teve: “takuru vo etë sikõ ne’anë 
jiromõõõ!!!” eu, yvyra kaiwerã rupi 
të jaõtã jiromõ ra’ãigwerã, kumana 
jamogeta ve itã: “jiruru’a vo etë sikõ 
ne’anë kumanaaa!!!” eu itã, ajama’ë koo 
popy rupi të jaotã yvyra miti ypy rupi. Amõ 
mão jaõtã ve ipi, ajama’ë nijamogetai itã. 

Amõ akaju jamogeta teve ita: “perepere’a vo etë iko 
ne’anë akajuuu!!! eu.

Kunami ra’ãigwerã jaotã ve ipi koo popy rupi të 
jamopepei towë, ovo të ajama’ë owë ajiare, jamogeta 
të: “waraku si’u si’uuu!!!” eu.

Amõ makure ra’ãi gwerã japokytykyty të janepo pupe 
ita ta, yvyra kaiwerã rupi towë.

Jarõjiga të piru itã temitã gwerã kõ. Kejõ jay remë të 
koo jaõitã ma, morijõ jay reme, ma’e wyi iwasuay koo 
jaõtã rewaramõ.

Jarojiga temitã gwerã kõ ita remë të temitã gwerã 
jarã kõ ory, wenu jarõjiga jane remitã kõ remë, amë 
jane remitã gwerã ory ojarã vove.

Temitã gwerã  
jamogeta itã  
ma’ë rewarã

Ke’eu temitã kõ mogeta:
• Murutuku jajau  
votepe’ytë nerapo  
mani’o eu mani’y pë;
• Panakõ rokasã eru nerenamõ karau,  
ne’a katuikenë;
• Takuruvã’ï vo tepe’ytë sikõ ne’anë jity; 
• Takuru vo të pe’y të sikõ ne’a në mikoro; 
• Jakare ropi’a vo tepe’y të ikë ne’a në ware’a; 
• Jiruru vo tepe’ytë ikõ ne’anë komana;

• Kavu poko petë sikõ ne’anë pako; 
• Naja vo tepe’ytë sikõ ne’anë maripa;
• Kurumuri vo tepe’y te ikõ neretãmã në asikaru;
• Karawata’a vo tepe’y te ikõ ne’anë nãnã;
• Karawata jyva poko peikõ nejyvanë kurawa;
• Waraku si’usi’u eu konami tã ipi;
• Tapanoro vo tepe’y tëikenë makure;
• Ne’a katu ikenë kawasu.
• Kurewaju parawyi, ory ory  
pa pë tëipõ kurewaju parawyi 
eu avasi tã ipi;
• Pirisï amynyju vo tepe’ytë 
ne’a mynyju, jaytata vo të 
pe’y të ne’a mynyju;
• Perepere vo tepe’y  
të ne’a akaju; 
• Ne’a katuikenë raparu;
• Ne’a katuikenë ka’ãi;
• Kwaray rasï ro’ã vo tepe’y  
tëikõ nero’ã në vyva;
• Ne’a katuikenë uruku;
• Ne’a katu sikenë narãe.

Jaotã tepe’ytë maekõ: 
• Jaotã tepe’y të kaukau ipi;
• Yvyra ypy pë të jaotã jamaratae ipi;
• Jaotã të pe’y të piripikwã’i ipi; 
• Yvyra ypy rupi të jaotã mijarã posã kõ;
• Jaotã të pe’y të namu’a;
• Jaotã të pe’y të tamã;
• Jaotã të pe’y të jiromo.

Teju amõ Nairu remikuwa

Jaapy koo paire, ko’ëmë ka’ãi jaotã, amë të 
awara nopo’ëi koo pupe (awaraposo eu a’e pë).

Jaja reve rowã ka’ãi jaotã, yvyra pupe të 
jamopusi itã, japakõi ena yvy a’e pupe jaotã ka’ãi. 
Yvyra ypy rupi të jaotã ka’ãi, amõ okai katu ma’ë 
pë, amõ nokai ywe’ei ma’ë pupe jaotã teve.

Kurawa jaotã ve ka’ãi akatu ve, yvyrayke rupi 
jaotã tarãmë jamogeta rã’i kurawa itã: “tijyva 
poko sikõ ekurawa në tamõ!! Eu kwaray kyty 
imomojai.

Uve ijarã a’e wenu japukai remë, 
kwaray asïai etë ajawyi jamomojai 
kwaray kyty, a’e omojipy.

Ajaire morijõ oke koo kaiwerã remë 
pako kõ jaotã, okai katu ma’ë rupi të pako 
jaotã amë të ory. Jamogeta teve pako itã: 
“neroryikõ nejupa nëë pakooo!! eu. Amõ 
ji’ive nijãotãi pako, yvagã rë tã amë i’a. Ajawyi 
karumë të pako jaotã amë të yvyugã i’a ipi, kwaray 
kyty jamomojai, “yvyugãikõ epako ti’a në tamõ!!” 
eu, amë të yvyugã i’a pako.

Karamoe ve tamõ kõ okuwa, awï moma’e 
kwerã kõ oporegeta remë ve, uve pako jarã a’e 
jï wemitãgwerã omogeta, amë jï tamõ kõ oenu. 
Amë jï ijarã e’i taivigwerã pë aepo pejë pako tã e’i jï. 
Aekwerã ve age’e remë siã’a ereko.

Kara jaotã ve ipi, jamogeta ve itã: “neroryikõ 
nejupanë kara” eu ijupe. Kara jaotã koo myterã rupi 
të, okai katu ma’ë rupi. Karau amë nokai ma’ë rupi ve 
jaotã remë ory jë amë.

Asikaru okai katu ma’ë rupi të jaotã, amõ koyvarã 
pyterã rupi të jaotã ve ipi, amë të õterë gatujõme 
owë. Jamogeta ve itã asikaru: “kurumuri vo ëtë 
neretãmã asikaru” eu. Amë të etamã mokojomë 
asikaru ipi.

Nãnã jaotã koo myterã rupi të, yvyrayke rupi të jaotã 
ipi, ji’i ve të nãnã jaotã. Nijajimi’u rã’i nanã jaotã tarã 
më, amõ yy nijau’i rã’i, amë të ikatu jõme nãnã i’a. Amë 
jajimi’u sõ remë nikatui’ãi nãnã amë i’a, itapurupa tã, 
nae’ë’ãi teve amë. Karawata vo tepe’y të sikõ ne’anë 
eu nãnã pë.

Avasi 
Avasi jaotã tarã më jamo’y rã’i ita ta, amë të py’ajï të 
owë avasi jaotã remë. Yvyra jãkwanõ a’e pupe jaekuja 
nõ avasi, a’e pupe jaotã. 

Jamogeta ve avasi itã: “nerory sikõ nejupa në avasi!!” 
eu. Okai katu ma’ë rupi të avasi jaotã, amë të ory 
avasi, nijaotãi nokai ma’ë rupi, naoryi amë avasi. 
Ojipytery pë të jaotã avasi.

Mani’y 
Mani’y rekuja karamoe remë ta’yrerãgã të japakõi 
tanõ pupe wyi, age’e remë ãni, purure pupe mititi 
rowã mani’y rekuja japakõi. A’e pupe mani’y jaotã. 
Jamowai teite të mani’y kõ ita ta, nijamojipytei itã. 

Mani’o ja’u waite ypy të jaotã, amõ jyta’i, siripu, 
mani’o tawa... Awi kõ jamoe’yi’yi itã. Mani’y kõ 
jamogeta ve itã: “nerory sikõ nejupa në eu ve!!” 
“Nerapoywete sikõ nejupa nëë eu!!” Amë të 
apoywetë ajaire mani’o kõ. Amõ mani’o maë (tamã) 
a’e jaotã mani’o rekuja rupi amë të apo mani’o ajaire. 
Awï mani’y japypy jaiko remë të ajama’ë mani’y kõ 
jamogeta. Karamoe ve jamogeta mani’y kõ itã, ijarã ve 
jë omogeta mani’y kõ itã, awï oporegeta temitã gwerã 
remë ve jë. A’e jï tamõ kõ okuwa. Wenu jï taivigwerã 
ijarã wemitã gwerã omogeta remë. A’e jï wa’ã kupa, 
ajaire a’e vo të age’e remë orokuwa ereko kupa.

Jity 
Jity okai katu ma’ë pë të jaotã amë të ory. Jamogeta 
ve jity, awï jaty taramë: “nerory sikõ nejupa në !!”, 
takuruvã’i vo tepe’y të sikõ ne’anë jity!” eu. Amõ jity 
nijatyi janepo pupe, amë jaaty janepo pupe remë, 
yvate rupi të amë owë oo’oo mani’y rë ojipy. Ajawyi 
janepy pupe të jaaty ipi, amë të yvy rupi të osãi oo.

Jiromõ
Jiromõ (asikara pirawiri 
wanã ayvu) amë okai katu 
ma’ë rupi të jaotã, yvyra 
wyry rupi të jaotã, tanemu 
uve a’e pë të jaotã jiromõ 
ra’ãi amë të ory. “Nerory 
siko nejupa në, ne’aywete 
sikõ nejupa në!” eu imogeta 
amë të i’aywetë asikara.

Munuvi 
Munuvi okai katu ma’ë rupi të jaotã amë të ory, nokai 
ma’ë rupi naoryi amë. Jamogeta teve itã munuvi: 
“Nerory sikõ nejupa ne!!” eu. Wenu amë munuvi, 
karamoe warã kõ ve wereko munuvi.

Konama 
Kõmana (kõnama) yvyraypy rupi të jaotã, amë 
yvyraypy rë kõmana owë oo. Jamogeta kõmana: 
“jiruru’a vo tepe’y të sikõ ne’anë!” eu. Amë të jiruru’a 
vo të pe’y të i’a,uve teve karamoe reme kõnama’i.

Namu’a 
Namu’a amë yvyra kaiwerã rupi të jaotã amë te ory. 
Jamogeta ve: “purupururi vo tepe’y të sikõ ne’anë!” 
eu. Purupururi uve yy reme rupi a’e i’a i’y rupi a’e të 
jamovy ijupe.

Munuju
Mynyju okai katu ma’ë pë të jaotã, yvyra po’õ po’õ 
rupi të jaotã. Jamogeta ve mynyju: “pirisï amynyju vo 
tepe’y të sikõ nea’në” eu. Ma’e jawyi a’epo eu, pirisï 
amynyju i’aywetë ipi, ajawyi a’e të jamovy ijupe. Amõ 
wyrau jã’ã ve mynyju jaotã remë: “siiirõ! Siiirõ!” eu. 
Amë të mititirowã i’a, ijavituru jõme teve amë.

Ware’a
Ware’a jaotã teve koo nokai ma’ë pupe ve, a’e pupe 
ve jaotã ory jï amë. Jamogeta ve: “ne’aywete sikõ 
nejupa në” eu. Yvywyry kyty nijaotãi ware’a, yvywyry 
kyty të amë i’a kwerã oo’oo. Yvy rova’aryvo të jaotã 
remë të i’a ipi. 

Makuwari
Makuwari jaotã koo okai katu ma’ë rupi të, yvyrayke 
rupi të jaotã. “Ne’aywetë sikõ nejupa në, pariri akã vo 
të pe’y të sikõ ne’anë” eu.

Raparu
Raparu jaotã okai katu koo a’e pë të, amë të ory, amë të 
mititirowã teve i’a, “nerory sikõ nejupanë” eu.

Juruwe
Juruwe jaotã ve koo rupi, amõ jaotã teve okaypy rupi. 
Jamogeta teve: “nerory sikõ nejupa në” eu.

Mijarã posã 
Mijarã posã jaotã koo rupi, amõ okaypy rupi të jaotã ipi.

Kui 
Kui jaotã tarã më jõwasïsï’y pupe japakõi ena rã. Ema’ë 
jõwasisï jaeta a’e pupe jãpakõi yvy, amë të i’aywetë, 
ema’ë jõwasisï i’aywete ipi a’e omojipy. Amõ jõwasisï 
akwerã jamopai kui rakapõ’õ më ïmopa’ã. 
Amõ kui akwerã okuokui ejï remë 
masarany jape i’y rë, amë të 
nokui ipi. Amõ jãvi ropi’a 
pirerã jãmopa’ãpa’ã kui 
rakapõ’õ rupi, amë të 
i’aywetë kui. Kuja’i 
jaõtã okaypy 
rupi teve ipi. 
Rimão pupe 
japoanõ kui 

remë okui ipi.



26 27

Ku’a amo 
Karana’i 
remikuwa

Jamogeta të 
temitãgwerã kõ ita:
• Mutukuru rapo vo tepe’y të 
ikenë nerapo në mani’y;
• Panakõ rokãsã eru nerena mõ kara;
• Takuruvã’i vo tepe’y të ïkene ne’anë jity;
• Kurumuri vo të pe’y të ikenë neretemã në asikaru;
• Ne’a katu jõme ikenë karau;
• Kavu poko peikõ ne’anë pako. 
• Nekarawata’a tepe’y të ikene nãnã;
• Karawata jyva poko pë ikene nejyva në kurawa;
• Nepevuvu tesõ ikenë ne’anë mikoro;
• Nemaruka’a tesõ ikenë ne’anë kã’ãi;
• Ne’a katu jome ikenë mão;
• Waraku si’u si’u eu konami tã ipi. Mani’i si’u si’u eu teve;
• Ne’a ywesõ ikenë namu’a;
• Murukutu vo ëtë ikenë ne’anë jiromõ;
• Tapano ro vo tepe’y të ikenë nero në makure;
• Pirisï amanãju vo etë ikenë ne’anë mynyju;
• Kõmana nejiruru’a tesõ ikenë;
• Kwaray rasï vo tepe’y të ikenë nerõ’ã në vyva;
• Ne’a ywesõ ikenë murukutu (kawasu); 

• Murutuku vo ëtë ikenë ne’anë jiru’apapa;
• Nemyrysi’a tesõ ikenë pypyi;
• Ne’a katu ikenë yviry;
• Ne’a katu ikenë uruku;
• Neanakãsï’a tesõ ikenë narãe.

Karara amõ Namy remikuwa

Nijaõtãi aku reve koo ipi, irowãma remë të jaotã koo 
ipi. Moapy kerã më të jaõtã ipi, irowãma remë të 
temi’õ ory ipi.

Jaapypa koo ajaire kõ’emë jaotã nãnã ipi, jane arypy 
rë jamõsa’aga itã “ãjajau ikõ ne’anë” eu itã, amë të 
ivokwery pë i’a.

Kurawa jamogeta ve itã: “nejyva poko jõme ikenë” 
eu, amë të kurawa ijyvapoko jõme ipi. 

Amõ “tamã jajau ikõ tapo mani’o në” eu itã, amõ jity 
yvyra ypy pë të jaotã ipi. Ke’eu jity mogeta: “takuru  
vo tepe’y të ikõ ne’anë” eu itã ipi. Mani’y jaotã 
mairete jaotã asikaru ipi. Yvyrayke rupi jaotã asikaru 
morijõrijõ të jaotã ipi, jamogeta: “kwama jajau ikõ 
neretamã në asikaru”.

Mutukuru jajau ïkenë ne’a në karau eu imogeta itã ipi. 
Amë të mititirowã i’a ipi, moapyapy jaotã karau ipi. 

Pako jamogeta itã: “kavu retã pako peikõ ne’a në 
pakooo!!!” eu itã, pe’ïpe’ï të jaotã ipi, jamojimoy pako 
ypy itã ipi .

Mikoro jaotã te’itë koo pupe amë.

Yvyra ypy rupi jaotã ka’ãi, jamogetave itã: “mititirowã 
ïkõ ne’anë ka’ãi” eu itã ipi.

Amõ ware’a ne’a katu ïkenë eu itã, morijõrijõ të jaotã 
ware’a, ijypykwerã të jaotã ajama’ë ipi. 

Amõ araparu jamogeta ve ipi: “mititi rowã ïkõ ne’anë 
araparu” eu itã ipi. 

Namu’a jamogeta ve itã ipi: “mititirowã ïkõ ne’a në 
namo’a” eu ita.

Arapuru jaotã ve, morijo të arapuru ra’ãi gwerã jaotã ipi. 

Mynyju jamogeta ve itã ipi: “musukupi vo tepe’y të 
ïkõ ne’naë mynyju” eu itã ipi.

Jaotã ve maekõ: jamaratae, jamaratae, jiromõsiri, 
jirua’a, murutuku, amõkweri.

Avasi nijaõtãi kwaray pë ipi, wapisipa amë, amanã më të 
jaotã avasi amë të ory katu owë ipi, ojipyripyri ve jaotã ipi, 
irõirõte jaotã avasi ipi. Amõ mani’y jaotãma remë të jaotã 
avasi ipi, ke’eu erojiga e’i tamokõ: “ory’ory papeteipõ 
kurewaju parawyi” eu, amë të orykatu owë avasi ipi. 

Amõ kõmana “ne’a katu jõme ïkenë kõmana”.

Moi maraka pë eu “ne’a katu jõme ïkenë moi maraka” 
eu itã. Ja’u ipi amë të moi pë nijavaë, amõ mijarã posã 
pë ke’eu imogeta: “emojikwa ikõ mijarã” eu, tyvija pë  
të jaotã ipi. Kõnami mogeta ke’eu: “waraku si’usi’u”  
eu itã ipi.

Amõ makure jamogeta ve: “tapano ro pevupevu  
ïkenë nero në makure” eu itã, peyryry kaiwerã pupe  
të jaotã ipi.

Narãe mogeta ke’eu: “mititi rowã ikõ ne’anë narãe eu 
itã, rimão nijamogetai itã ipi.

Yyvyra kaiwerã rupi të jaotã munuvi mogeta ke’eu: 
“munuvi teju ropi’api’aaa!” eu imogeta ipi.

Kara mogeta ke’eu: “panakõ rokasã eru nerenamõ 
kara” eu itã.

Akaju perepere’a kwerã vo tepe’y të ikõ ne’a akaju eu 
imogeta.

Jamogeta pypyi itã: “passi’y’a akwerã jajau tesõ ikõ  
ne’a në pypyi” eu itã, nijamogetai makuwari itã ipi. 

“Vyva kwaray rasï ro’ãvo tepe’y te ïkõ nero’ã në vyva” 
eu itã, amë të o’ã gatu jõme ipi.

Toãtoã amõ Kamaratopãnã remikuwa

Nijaotãi koo okai ypy remë. Moapy kerã remë të koo 
jaotã ipi, mani’y ypyrã’i jaotã koo okai ypy remë, jajiga 
të mani’y tã: “kwata poapyapy” eu itã, amõ ke’eu 
teve: “tamanuwa poapyapy” eu itã ipi.

Nijaõtãi kara, moapy kerã remë teve kara jaotã ipi, 
koo kaiwerã akuvay remë ni’ai kara, omiipa yvyaku 
amë ijapisapa. Yvypyu pë të jaotã jity ipi, jajiga të jity 
tã ipi: “kowã kowã “eu. Ypa jarã e’i oje’ë, jajiga remë 
të ijarã wenu ipi.

Namu’a jaotã yvyra kaiwerã pë të ipi, jaotã te’ïtë ipi, 
nijajigai itã. Yvyra yke rupi të jaotã nãnã ipi, jajiga teve 
itã: “tapi’irã akã vo etë ïkõ ne’anë” eu, amë të ijarã 
wenu ipi. 

Yvyra kaiwerã pë të karau jaotã ipi, jajiga teve karau 
itã: “jawarã akã! jawarã akã!” eu, amõ eu teve 
imogeta: yvytyry, yvytyry” eu matõ jë’ë ra’ã amë të 
ijarã wenu ipi.

Nijaõtãi asikaru mani’y pytery pë ipi, napoi mani’o 
ame ipi, waitetë asikaru jaotã ipi. Koo popy rupi të 
asikaru jaotã ipi, nijãjigai asikaru tã ipi.

Mani’y po’õpo’õ rupi të avasi jaotã ipi, nijajigai avasi 
tã ipi.

Yvyra kaiwerã rupi të mynyju jaotã ipi, jamogeta teve 
mynyju tã ipi: “tapupurã rea voikõ mynyju ti’anë” eu  
itã ipi.

Yvye’e pë nijaõtãi asikara ipi, yvyra kaiwerã pë të 
jaotã. Nijãjigai asikara tã ipi.

Yvyra ypy rupi të akaju jaotã ipi.

Yvyra kaiwerã pë të pako jaotã ipi, jamogeta teve 
pako itã: “kavu poko poko pë ïkenë ne’anë” eu.

Koo popy rupi të kõnami jaotã ipi, nijajigai kõnami  
tã ipi.

Yvyra kaiwerã itanemu mã’ë rupi të ka’ãi jaotã ipi.

Yvyra ypy pë të kõnama jaotã ipi, jamogeta teve itã 
ipi: “jiruru’a voikõ ne’anë kõmana eu.

Nijaõtãi munuvi yvyra rapoty pë ipi, yvypyu pë të 
jaotã ipi, jamogeta të monuvi itã ipi: “tatu rãi voikõ 
ne’anë monuvi” eu itã. Yvyra kaiwerã itanemu mã’ë 
pupe të pypyi ra’ãi jaotã.

Muru nojë’ëi remeve kurawa jaotã ipi, amë të 
kurawa ijyvapoko jõme owë, jamogeta të kurawa  
tã ipi: “karawata jyvapoko peikõ nejyvanë” eu.

Nijaõtãi okaypy pë mijarã posã ipi, nipõsãï amë. 
Ajawyi koo pupe të jaotã ipi, amë të ipõsã gatu ipi. 
Yvyra ypy rupi të jaotã mijarã posã ipi.

Temitã gwerã jaõtã remë jamogeta

1. Karamoe ve janejarã omogeta wemitã gwerã  
kõ itã, temitã gwerã oporegeta remë ve jë janejarã 
omogeta wemitã gwerã, ajaire taivïgwerã e’i 
janejarã pë: “Noropotai, orevo të oreremitã gwerã 
kõ oporegeta ma’ë e’i jë taivïgwerã”.

2. Amë jï janejarã wayvu’o pa temitã gwerã 
kõ ky’y, amë jï taivïgwerã kõ omogeta korijõ 
wemitãgwerã kõ ky’y, noporegetai jï ky’y, wenu 
korijõ të ijarã ky’y.

3. Omogeta karamoe taivïgwerã wemitã gwerã itã 
remë, ajaire ory emitã gwerã kõ, amõ apoywetë teve 
mani’o, ijarã të ajamã’ë ory amë jamogeta temitã 
gwerã remë.

4. Koo kyty jaa tarãmë jajiova mopirã të, amõ 
jajipiju teve, amë të yyjarã nomã’ëi, amë te teve 
taywerã nomã’ëi teve janere, amõ mani’o jarã 
nomã’ëi teve janere. 

5. Yy jarã, taywerã amõ mani’o jarã okyje uruku 
wyi, ipije uruku rewarã mõ. 

6. Taywerã nojipijui jï uruku pupe, isuky ray jï 
taywerã, ajawyi okyje uruku wyi, ivo teve mani’o 
jarã.

7. Uruku akyry wyi jï amë nokyjei taywerã, uruku akyry 
të jï taywerã omogy rewarãmõ.

8. Moju amë okyje uruku akyry wyi, ma’e jawyi, 
urukuãtã pupe të jï moju ojipiju, janevo ve jï, nokyjei jë 
urukuatã wyi moju.

9. Amõ nijajipijui remë mani’o jarã poromokajã, 
janemowai janerera (jane’ã wekyi eraa), amë 
janetekorã ipi. Amõ nijajipijui remë porojuka teve, 
janejãvõ oraparã pupe remë janekaray wasu ipi.

10. Ojimony’a ma’ë noposikoi mani’o kõ rë ipi, 
uve ijarã rewarã mõ, amë oposiko mani’o rë remë 
omotekorã tã amë.

11. Amõ imemy saky ma’ë noposikoi mani’o rë, irotë 
jay remë të oposiko ee, ojipiju tatë oposiko, jamaratae 
pupe të ojau tã. Amë oposiko omemysaky reve remë, 

imemyry ãgã amë wekyi tã mani’o jarã.

Temitãgwerã jaõtã remë jamogeta ma’ë

1. Karamoe ve jë janejarã wemitãgwerã kõ omogeta, 
aepo pejë penemitã gwerã mogeta e’i jï taivïgwerã 
kõ pë, ajawyi age’e remë jamogeta të temitãgwerã 
kõ itã, temitã gwerã jarã të jamogeta, jamogeta remë 
temitãgwerã wenu, amë të ory temitãgwerã jarã kõ.

2. Koo kyty jaa remë sipy amõ uruku të jamogy era 
koo kyty, janerory jane remitãgwerã rë, amë të 
temitãgwerã kõ jarã ory janere. Amë të ome’egatu 
wemitãgwerã kõ janeupe.

3. Amë nijajipijui remë naoryi amë, ojimoãrõ tã. Jajo’o 
remë jamotãmotã mani’o ipi, amë ay ve ijupe, jaapira 
vo të mani’o ijo’o, amë ijarã e’i nay’ãi pajawyi ene e’i, 
amë poronopã, amë jane arypy’ay ipi.

4. Ojimony’a ma’ë noposikoi mani’o kõ rë, ijarã amë 
ojyva nopã tã, amë a’evo remë ijyva ay tãtë iko. Jaeru 

të jïmony’arã tokyry mani’o, ojipiju të ikyry, amë të 
nomoavai.

5. Imemy saky ma’ë najo’oi ve mani’o, amë ojo’o tarã 
më okate’ã jï ijarã ee. Amë imemysaky ma’ë ojo’o jï, 
amë e’i ijarã, aekyi taryve ajawyi nememyry e’i jï, amë 
ijarã wekyi ja’yry ãgã, amë ja’yry itekorã omanõ ipi.

Tapinokae rewarã

Tapinokae jaotã teamã karamoe remë ve, amë të 
apoywetë tapinokae e’i taivïgwerã. Amõ tapinokae 
romõ ve jaotã remë të niwasui koo jaotãma.

Mani’y kõ korijotë jaotã tapinokae romõ, nijaotaï  
kara kõ tapinokae romõ, ajama’ë tapinokae tãmaa 
wyi notearai yty ãï age’e memë.

Ajama’ë asikaru jaotã teve tapinokae romõ. Pako 
nijaotãi tapinokae romõ naory’ãï ipupe wyi, amõ 
jity naoryi teve  
tapïnokae romõ.

Seremete amõ Pupirã remikuwa  
Temitã gwerã oporegeta karamoe 
remë mijã

Karamoe remë koo ypy ra’ï ojinõ, 
jyy të jï oity koo mijã. Ovo të jï 
jyy oity koo karamoe remë, 
ajapaire jï ovo të tata 
oo ijapy, ajapaire jï 
panakõ oo mani’y 
pë, ajaire weraa 
imoaty kokai werã pë 
janejarã ayvu rupi të jï. Ajama’ë 
janejarã ayvu rupi të mani’y oo ojitã.

Pako, karau, mynyju, asikaru, jity, amõ avasi kõ 
ovotë ojiotã, janejarã ayvu rupi teve. Awikõ ovo të 
ve jï ojitã kokaiwerã pupe karamoe remë mijã.

Manyvo’i põ avasi oë? 

Wea’ãi ra’yry jï janejarã wekyi avasi romõ inõ. A’e 
age’e remë siõtã ereko.

Opouvai jï janejarã kui rë, amë e’i õmajã taivigwerã 
kõ “kui oëtã peko pë, pekwa esa” e’i jï taivigwerã 
kõ pë, amë jï taivigwerã kõ oo essa ijayvu rupi, amë 
jï sõõ kui owë upa koo pupe. Ajaire koo pupe i’a kui 
ky’y, “ajeywete sïpokõ janejarã” e’i jï kupa.

Taivïgwerã ayvu kwerã 
karamoe remë warã

Mani’o otarõma remë jï ovotë ojijo’o uu mani’o, 
karamoe remë mijã. Ajaire ovo të jï ojikyry, ovo të jï 
ojimi japonã pupe meju rmõ karamoe reme mijã.

Ovote kasiri romõ jï ojinõ teve, ya të jï ikasiri ajama’ë 
karamoe remë, amõ ya oporegeta jï karamoe 
remë mijã. Ajama’ë warypy petë jï ya e’i taivïgwerã 
karamoe remë. 

Kwaray mijë jï ajaire, oo mijë jï jyy okoya, okoya 
kupaupa remë jï ya werõvãë okasiri jyy kõ pë, o’u  
jï ya kasiri kupa, amë jï jyy ojiga:

Ekwa të mijë pija neityy,
Ekwa të mijë pija neityy,

Amõ jyy jï ojiga ve:

Yvyraru’y reity kajoara sã sã,
Yvyraru’y reity kajoara sã sã

Ajaire jï taivïgwerã e’i “nikatui jyy kõ oka’u reme” e’i 
jï kupa, ajaire jï janejarã oporegeta ekyi pa jyy kõ ky’y, 
amõ ya oporegeta ekyioka jï taivïgwerã oporegeta 
ekyi kõ, “orevo të toroity koo” e’i jï taivïgwerã kõ 
janejarã pë.

Pi’i ãmõ Kurapia remikwua

Karamoe remë jï ovo të koo ojity. Ko’ë më rapijarã 
remë jï koo ojiapy ovo të. Oojë taivigwerã koo resa. 
Ojivy jï taivigwerã janejarã pë imomewa ke’e’i jï ijupe 
“okai katu koo” e’i jï.

Janejarã oo jï koo resa amë jï oity mani’y koo 
myterã pë, mani’y ovo të jï ojiotã ijauvu rupi të 
koo pupe. Amë ajaire õtarõma mani’o kõ ky’y. 
Amë jï ajaire ovo të mani’o ojijo’o, amõ ovo të 
jï panakõ pupe ojijã mani’o uu oka kyty ovãe, 
ovo teve ojipiro mani’o karamoe remë. Ajaire 
ovo të ojikyry typykyri pupe, ovotë ojity’o tepisi 
pupe, ovotë ojimoasa pyraty, meju ojimii ovo të 
japë’aryvo, ovo të oje’ënõ, yy ovo të jï ojinõe yyarã 
pupe, ovo të meju ojitykwa yarã pupe, amõ ovo të 
ojimoasa kasiri uru je’ë remë ve. Ajaire ojimoasa 
paire ai jï kasiri, ovo të jï kui pupe kasiri ojimosãi 
oo’o. Ojatyka jï kasiri rë kupa, janejarã amõ 
taivigwerã ojiga: “erë sosoi rë rejupa typtykyri!”. 

Amõ jyy ke’e’i jï ojiga: “Ekwatemijë pijãneity”. 
Amë jï taivigwerã kõ omoaty imogeta janejarã. 
Amë jï e’i ijupe janejarã “ikatutë põ awijã e’i jï: 
“ãnï, nikatui awijã, orevotesi torokoya, orevotesï 
tõrotã koo, orevotesï mani’o torojo’o, orevotesï 
mani’o torokyry, orevotesï koo 
toroinõ, orevotesï toroposiko” 
e’i jï taivigwerã kõ. Hõo e’i 
janejarã “awï aity ajawyi pejë: 
mani’y, kara, jitypijõnã, asikaru, 
avasi, pako, mani’oja’u, kajanã, 
tãkome (...) Janejarã e’i ijupe kõ 
ãã takõme pupe yyvykae pemove 
karamõ e’i jï tãkome me’ë, 
a’e age’e remë sireko jï 
ereko pako romõ.

Ororiwo amõ Pororipa remikuwa

Mano’i põ temitã rã kõ oë?

Janejarã oporegeta rupi “ovo të tojity koo, amõ tokai” 
e’i.

Jyy ra’ï oity koo rã ovo të jï oposiko koo rë. Naikoi jï 
mani’y kõ mijã. Ajaire jï koo okai ma’ë pupe të jï oë 
mani’y kõ, janejarã ayvu rupi të owë. Ajaire otãrõma 
mani’o kõ remë ovo të jï ojijo’o oo panakõ pupe, ovo 
të ve jï ojikyry, ojikyry pa remë ovo të ojity’o,amõ 
ojimi kasiri romõ jane ypy kõ toma’ë’e. Ajaire oka’u pa 
jï mani’o kõ okasiri rë kupa, amë ojiga kupa: “ererovija 
põ rejupa typykyri” e’i ojiga mani’o, amõ jyy oka’u ve 
mani’o kõ pyri ojiga: “ekwa temijë pijãneity” e’i, yvyra 
të jï werojiga oupe warãmõ. 

Ajaire o’u pa kupa remë jï omogeta janejarã “oro tã 
ka’a pë”, oo ka’apewarã romõ remë ovo të tapainã 
kõ ojisyry oo ka’awyry pë, oo ovo të meju kõ oo akypy 
kõ rupi avãe ijupe kõ.Tapaina më ojimoaty pa kupa 

remë raparã oo ojiporaka eru. Turuwa ovo të jï 
ajama’ë ojimimõi to’ukõ, ovo të jï yy kõ ojipomï 
kawasu pupe.

Ajaire irõirõte jï oo iko ka’a pe kupa, ojiwy jï 
ajaire uu mijë oka pë janejarã pyri kupa, oka’u 
mijë jï ovãe kupa. Janejarã omoaty jï taivigwerã 
kõ imogeta “Ikatu të põ awivo remë?” e’i ijupe 
kõ. Amë jï e’i kupa “toromovy si orevo të, amõ 
orevo të toroposiko oroikoi” e’i kupa.

Janejarã omogeta mijë taivigwerã “age’e si 
põ ikatutë peupe ky’y?” e’i, wãisõ age’e remë 
janevo të japosiko jaiko ky’y.

Naikoi jï kui karamoe remë mijã, ajawyi  
e’i taivigwerã “moma’e pupe põ oroy’u tã” 
e’i. Amë janejarã omõemõe kawasu “ãã peraa 
imopopo yy pupe” e’i. 

Janejarã ojipy’a mogeta tõe temitã 
kõ akatu ve kui, ovo të jï kui 
ojimomy pysyru pupe.

Teju amõ Nairu remikuwa Sa’i perewerã

Karamoe remë jï naikoi: mani’o, kara, jity, amõ 
itetejï temitã kõ naikoi mijã. Sa’i jï opary kõ reve gã 
tui upa, amë jï ipary kõ okoyatã. Oo jï ipary kõ koo 
mopapai, opary kõ rakypyre kyty jï operekwerã 
omotororo imono turuwa kwarã pupe, as’i oinõ ma 
jï kasirimiti, iperepa jï ajama’ë sa’i, opere jï omotoro 
a’e pewyi kasiri miti ojipujera owë.

Ajaire ipary kõ ovãe karupã maire, amë jï sa’i 
wavoi kasirimiti opary kõ to’u. Amë e’i ipary kõ 
“matywyi põ sa’i kasiri miti omowë inõ” e’i jï.

Ko’ë më jï oo mijë ipary kõ, koo jï oity tã kupa ky’y, 
amë sa’i omotoro mijë opere kwerã inõ turuwa 
pë, kasiri miti jï oinõ, karary jï oinõ, amõ jityary 
jë oinõ. Sa’i opere peu werã jï oinõ jity ry romõ, 
opere ruwy kwerã jï amë oinõ karary romõ, kasiri 
miti romõ opere peu kwerã teve oinõ sa’i.

Ovãe mijë ipary kõ, amë sa’i omosãi karary opary 
kõ to’u. Ko’ë më oo mijë ipary kõ oposikowa rë, 
oitypa tã jï koo kupa ky’y. Amë jï e’i ojimogeta 
kupa “moma’eywe’e põ sa’i oinõ kasiri miti 
romõ, karary romõ, jityary romõ” e’i kupa. Age’e 
jajivy vija sa’i resa ky’y e’i jë kupa. Ojivy jï imõmirï 
ojaryi resa, oma’ë jï osa’i (ojaryi) rë. Sõõ jï sa’i 
omotororo opere kwerã tipeu, a’e jï omono 
turuwa kwarã pupe, oma’ë vija të jï ipary ee, oo 
jï weke’yry pë imomewa: “operekwerã të põ sa’i 
oma’ë si’u” e’i kupa, age’e nisiu’ãi ky’y e’i jï kupa. 

Oitypa koo jï kupa upa ky’y, amë jï ojivy oo kupa, 
ovãe ojaryi pyri kupa. 

Amë jï ijaryi wavoi karary erokwa opary kõ pë 
mijã, amë jï ipary kõ e’i: “Na’u’ãi nepere rykwerã 
ry sa’i!” e’i jï.

Amë sa’i oporegeta ky’y “koo 
peapy tarã më erera 
ikõ koo mytery 
pë erapasï në, 
erima araraãkã 
ve epyri peinõ, 
morijõ oke 
koo kaiwerã 
remë të 
peota koo 
kaiwerã resa. 
Amõ erapy 
pekupa remë 
të itete jï owë tã 
temitã kõ koo pupe e’i sa’i, amë owë tã itete jï 
moma’ekwerã (temitãgwerã) kõ koo pupe”. 

Ajaire jë koo osikãgatu ky’y remë ipary kõ waapy 
tã, amë ojaryi kea omoisyry era kupa, wera ijapãsï 
koo mytery pë kupa, amë ipary kõ wapy koo ky’y, 
wãrimã ma ëtë tata pupe ky’y kupa, ovãe tata 
sa’i pë ky’y. Amë sa’i rima araraãkã oveve oo, 
a’e omovou tata amë ve  yvytuwai, wapy korijõ 
të jï ity oo koo kupa. Ajaire morijõ kee remë oo 
taivigwerã esa, owë itete jï koo pupe.

Sa’i retamã kagwerã jï ojinõ mani’y romõ, amõ 
sa’i po kãgwerã asa’y romõ oo. Sa’i pyakwerã jë 
ojinõ kara romõ, sa’i moma’e kwerã (tu’ekwerã) 
jï ojinõ jity romõ, jity pijõnã mõ ovaja rerã. Sa’i 
ãkãgwerã jï amë pako ypy romõ ojinõ, sa’i 
reã’ãi gwerã jï avasi romõ ojinõ, sa’i ruwy kwerã 
jï uruku romõ ojinõ, sa’i ro’o kwerã mani’o 
rapokwerã romõ ojinõ, sa’i rekarukwerã jï tukupi 
romõ ojinõ, sa’i apirawerã kurawa romõ ojinõ, 
sa’i retamakã gwerã asikaru romõ ojinõ, sa’i 
pykwerã jï kara pypevu romõ ojinõ, sa’i reywerã 
kara’y romõ ojinõ, sa’i retamakã gwerã ruwy 
kwerã asikaru pijõnã romõ ojino, sa’i pepo 
kwerã komana romõ ojinõ, sa’i susu kwerã 
(kamykwerã)  amë ojinõ murutuku romõ, sa’i 
rãigwerã monovi romõ ojinõ, sa’i ape kãgwerã 
pakoarypy romõ ojinõ.

Ripe amõ Pakita remikuwa

Ovo të jï jyy oo yvyra reity koo romõ karamoe 
remë, oka’u jï jyy mijã, yvyra reity ovo të jï oo 
kupa, ya pupe oo kasiri jyy kõ to’u, amë jï jyy 
ojiga “ekwa të mijë pijaneity, ekwa të mijë 
pijaneity” e’i jï ojiga.

Ajawyi age’e remë jyy jara të yy pupe ity ipi, i’ywa 
rewarãmõ, aekwerã ve wereko. 

Osïnirã’i jï koo upa, ajaire koo ovo të jï okai upa, 
“monotã põ koo sireko itã ” e’i tite taivïgwerã 

kõ. Ovo të jï ajaire koo kaiwerã ojitã, morijõ kerã 
mejï taivïgwerã oo mije koo resa, oema jï ky’y mani’y 
kõ koo kaiwerã pupe, amë jï e’i taivïgwerã kõ ky’y, 
“ajeywete sipõ kõ janejarã ovo të koo ojitã tã e’i jane” 
e’i kupa.

Ojimogeta kupa: 
– Ojitã põ avasi peko pupe? e’i
– Nojitãi e’i jï taivïgwerã
– Epo’ë ajawti erea’ãi werã rekyi avasi romõ e’i jï 
janejarã taivigwerã pë.

Opõ’ë jï amë taivïgwerã janejarã rea’ãï gwerã rekyi, 
avasi romõ të jï wekyi kupa, ajaire avasi ovo të jï oo 
ojitã koo pupe, amë jï janejarã e’i taivïgwerã kõ pë 
ky’y “pemokajã avasi erekonë ronõ, pemo jiapyapyri 
kõ erekonë” e’i ijupe kõ.

Nairu remikuwa Anyra  
mani’y ome’ë ma’ë rewarã

Karamoe remë naikoi jï mani’y amõ mijarã naikoi 
ve mijã. Ajawyi anyra gã jë taivïgwerã ypy o’u iko, 
kwary pirerã rë jï o’u kupa. Ji’iveay jë taivïgwerã 
oo anyra juka takuru kwarã pupe wyi, ojivyjivy 
taivïgwerã anyra apisa. Ko’ë më ji’ive oo mijë, 
amë jï anyra opy taivïgwerã imoamai, amë jï 
ijarã okuwa ky’y. Amë jï taivïgwerã anyra rõvijã 
rë õma’ë, amë anyra rõvijã õjavõ taivigwerã ea 
pë katu ijuka, anyra rovijã jï taivigwerã ojuka ity 
okarã mytery pë, takuru kwarã pupe jë anyra 
rõvijã tui upa. Ijaty jï taivïgwerã rëagwerã oke, 
ajamã’ë ninëi jï taivigwerã rëagwerã, janejarã 
ayvu rupi të jï a’e vo.

Ajaire anyra rõvijã e’i wajyry kõ pë “takomë 
pãtatãgwerã mõ emimoi ta’u” e’i jï, amë tajyry kõ 
õmimoï takomë, oropë aryvo opiro imoaty. A’e jï 
anyra rõvijã ukumi opo pupe, i’e katu kyty warã 
inegwerã jï omomitura takome jikumikwerã reve, 
a’e jï õmopo’ã kwaima’e romõ. Ajaire ijau kyty 
warã inegwerã omomitura takomë jikumikwerã 
revê, a’e õmopo’ã waivi romõ. Amë jï taivïgwerã 
oma’ë ajaire, itete jï anyra rõvijã remitãgwerã kõ, 
meju të jï o’u anyra rõvijã a’e rë jï oma’ë.

Ajaire ojivy tã kupa ky’y, amë anyra rõvijã ome’ë 
taivïgwerã pë mani’y, mani’o pirã, mani’o ja’u, 
mani’o te’ë (manikwerã), karape, kara ja’yry 
reityka, mynyju, pako (...)

Ojivy jï ajaire taivïgwerã oo wena kyty, 
mõa’ãrowã wera mani’y wena kyty. Ajaire ovotë 
jï jyy kõ koo oity, ajaire ovo të koo okai, ovo te jï 
mani’y ka ojitã, ovo te jï mani’o ojikyry, 
ovo të jï kasiri ojinõ. Itete jï ovo të 
moma’e kõ ojinõ (opsiko).

Mani’y taivigwerã õjã 
panakõ pupe, amë jï 
ovo të panakõ weraraa 
mani’y imoaty koo pë, 
ovo të jë mani’y ojiõtã 
koo pupe. Ajaire oo 
kõ’emë esa taivigwerã 
eruarerã, mani’y jï 
py’awarã mõ owë ma, 
mani’o py’a warã mõ jï 
apo pa. Janejarã ra’yry 
të jï ajama’ë mani’y weru 
anyra rõvijã wyi.

Ajaire oypë e’i “ekwa mani’o pë” e’i taivïgwerã, 
ajaire jï ijyy weru mani’o, amë e’i mijë oy pë: 
“ovo të mani’o ojikyry tã mãmã” e’i tite jï, amë 
ijy e’i “evo të akyry tã”, amë e’i korijõ jï imemyry 
ijupe “nevote karuaru ajawyi ekyry mani’o 
eiko”e’i.

Oty’o ijy pyraty upa, amë jï e’i oy pë: “mãmã e’u 
tukupi” e’i jï oy pë, “na’u’ãi” e’i jï ijy omemyry 
pë, “ãmimoi tãtë ije iwa” e’i. Ajawyi aekwrã ve 
age’e remë jamimõi të tukupi.

Teju amõ Nairu remikuwa

Uve asikaru jarã a’e të o’u asikaru ipi, janeupe amë 
ijypisupa. Paje õma’ë ee amë asikaru jarã të, jane vo të 
tyru të jë oppypy ereko, ajawyi jama’ë ee pisu romõ të. 
Ijakarã ma’ë omopapai asikaru remë ojipy ijyva rë ijarã 
amë jane jyva ay ipi. Ijakarã ma’ë omopai tã asikaru 
remë ojimopije ra’ï jamaratae pupe, amõ piripirikwã’ï, 
kwãkwã pupe ojimosimo ra’ï, ojipy mosimo teve 
asikaru mopaita.

Jipo mopije remë të asikaru jarã noporokuwai, noma’ëi 
teve janere amë noekyi teve ja’yry agã ipi.

Nijajipo mopijei remë asikaru jarã wenapã’ã apikwa 
tã ja’yry agã ipi, amë noata’ãi ja’yry. Asikaru jamopai 
tã remë jae napã’ã mopije ra’ï ja’yry piripirikwã’i pupe 
amë të nokuwai ijarã. 

Moju pirã vo të nanã jarã, tyru pupe të jï ekoi ijarã. 
Nãnã japo’o remë ja’yry oja’o, oja’o 
rëmë jamopije jamaratae pupe 
amë të ja’yry agã omojivy 
nãnã jarã. 

Omyy të jity jarã ajama’ë, 
paje oma’ë ee mirã vo të, 
ojimojanypa të e’i paje kõ. 
Jajipiju rã’ï ja’ysakyry amë 
jity jo’o ta, amë të ja’yry 
agã noekyi jity jarã era ipi.

Temitã gwerã ija maëkõ

Ku’a amõ  
Karana’i remikuwa

Temitã gwerã jarã rewarã kõ.

Nãnã jarã ajagã vo të, avuaygã teve, 
nipokoi teve ajama’ë nãnã jarã. 
Ijakyri tesõ nãnã jarã, ijypy pejï wapy 
upa, ajawyi ja’ysakyry më nijapo’oi 
nãnã ipi, janekery pë të jama’ë nãnã 
jarã rë ajagã vo të, amõ e’i teve joupe 
janekery pë “moma’ë rapõ 
neposiko enãnã rë” e’i, ajawyi 
imemy ma’ë nopo’oi nãnã ipi, awï 
wyi kyjaiko, ivo teve apya.

Paje korijotë ajama’ë oma’ë ee nãnã 
jarã rë, mirã të pe’y noma’eï nãnã jarã rë, okerypë 
korijõ.

Asikaru ypiso vo të asikaru jarã isuuky të ajama’ë, 
nipajei ma’ë pisu vo të oma’ë ee ipi, paje oma’ë 
asikaru jarã rë mirã vo të.

Asikaru ypype opo’ã upa ijarã, ajawyi imemy ma’ë 
nomopai, amõ ajawyi tanogarã nomopai teve asikaru 
ipi. Imemy ma’ë omopai asikaru remë omoja’o 
ja’ysakyrerã ipi. Omotekorã imemyry, asikaru jarã 
wekyi jarã i’ãgã eraa amë oja’o.

Jity jarã yvytao të, isovã të ajama’ë, jity ypy pë tui 
upa ijarã ipi. Paje amë oma’ë jity jarã rë mirã vo 
të, nipajei ma’ë amë yvytao romõ të oma’ë ee ipi, 

ajawyi imemysaky ma’ë nojo’oi jity ipi, ojo’o remë 
omotekorã tã imemyry, o’ã ekyi teve tã ja’yry jity 
jarã amë. Ivo teve tanogarã nojo’oi jity ipi.

Pi’i amõ Kurapi’a remikuwa

Mirã vo të ka’ãi jarã ajama’ë yvyugã të jï 
ka’ãi jarã, karamoe ve jï taivïgwerã õma’ë 
kã’ãi jarã rë a’e rupi age’e 
remë jakuwa.

Karamoe remë 
jï taivïgwerã 
weraa omery 
koo kyty, amë 
jï e’i omemyry 
pë: “epo’o 
ene amë ka’ãi 
ejupa, mani’o ije 
amë ajo’o tã aiko” e’i jï 
omemyry pë, ajaire jë sa’i ojivy tite omemyry resa 
ka’ãi ypy pë, naikoi imemyry, ka’ãi po’oa pewyi 
ve õkajã oo, nojikuwai maty põ oo ma’ë. Amë 
sa’i ojivy oo oka kyty imomewa uu pë. Omome’u 
ovijãgwerã kõ pë, amë ji e’i uu pë: “papa nepary 
pë kã’ãi epo’o ejupa a’e tite, a’e pewyi ve okajã oo, 
ajivy tite esaa, naikoi”.

Paje të jï tamõ ajama’ë, ajaire tamõ wekyi omakure 
imosu, amë jï e’i wajyry pë “ka’ãi jarã të epary 
oinugatu newyi” e’i jï wajyry pë imomewa, amë e’i 
tajyry uu pë “papa mono tã põ nepary” e’i jï uupë. 

Amë e’i tamõ wajyry pë “nemenã jimi’a puku  
toopy epary toerojivy” e’i wajyry pë. Amë jï imenã 
opy jimi’a puku, amë të jï ka’ãi jarã omojivy tajyry 
tamõ pë.

Mirã vo të paje oma’ë amë ka’ãi jarã rë opaje rupi, 
nipajei ma’ë amë yo vo të õma’ë ee.

Jane kery pë mirã vo të jãma’ë kã’ãi jarã rë. Yo vote 
kã’ãi jarã rë nipajei ma’ë omã’ë amë, paje të mirã 
vosõ tite omã’ë kã’ãi jarã rë, ajawyi imemy ma’ë 
nopo’oi ka’ãi ipi, ijarã amë õ’ã 
ekyitã imemyry.

Pako jarã

Nipajei maëkõ pisu vo të pako 
jarã rë oma’ë. Paje opaje rupi 
mirã vosõ tite omã’ë pako 
jarã rë. Janekery pë mirã vo të 
jamã’ë pako jarã rë ipi.

Mirã vo sõtite ajamã’ë paje 
omã’ë ee, ajama’ë mirã nipajei 
ma’ë ãjã vote oma’ë ee. 

Ja’yry të o’ã ekyi pako jarã ijy 
omopai pako remë, omoja’o 
teve ja’ysakyrerã ipi, omogaray teve 
ja’ysakyrerã ipi, amë paje të okuwa opaje rupi.

Nipajei ma’ë moju vo të pako jarã rë omã’ë, ipaje 
ma’ë ikamisa të pako jarã rë õma’ë, ijyva poko jüme 
teve jë pako jarã.

Teju amõ  
Nairu remikuwa

Mani’o jarã
Mirã vo të ajama’ë mani’o 
jarã, uve awerã kõ ipirã 
rupi, ajama’ë uve ikamisa, 
yvyugã ijarã ajama’ë, mani’o 
rë oja’a ma’ë të ajama’ë, a’e 
pë ijarã eu ipi, koo pupe tui 
upa wemitã gwerã pyri, ojimo’y 
wemitã gwerã kõ rë rewarã mõ 
wãrõ upa, ajama’ë paje të oma’ë mani’o jarã rë, amë 
awi nipajei maëkõ noma’ëi ijarã rë ajama’ë. Nipajei 
ma’ë õma’ë ee remë moma’e romõ të ijupe kõ.

Ajawyi imemy saky ma’ë nojo’oi mani’o okyje ijarã  
wyi rewarã mõ, amë awï ojo’o sõ remë mani’o 
jarã õ’ã ekyitã ijuka imemyry reve jï.

Ajama’ë imenã rë noma’ëi mani’o jarã,  
ma’e wyi të imena rë noma’ëi, nojo’oi 
mani’o rewarã mõ.

Imemy saky ma’ë ojo’o tã mani’o remë 
ojipoãnõ rã’i oo ta koo kyty, ojipo mosimo  
amõ ojipy mosimo kwãkwã pupe, amõ 
jamaratae pupe ojipo mopije pije, amõ ojipy 
mopije ve amë të oo mani’o jo’o remë 
nimanyvoi. Amë mani’o jarã okyje tã 
imemy saky ma’ë wyi, amõ ijakarãsaky 
ma’ë wyi, ojipoanõ ywete 
oo mani’o jo’o ajawyi.

Karana’i remikuwa

Mani’o jarã
Mirã vo të mani’o jarã rë paje kõ õma’ë, nipajei ma’ë 
oma’ë okery pë korijõ mani’o jarã rë.

Ajama’ë imemysaky ma’ë nojo’oi mani’o, amë ojo’o 
sõ remë imemyry ojukatã, ojimoi katu tã imemyry 
pë, ijy nojukai amë ojyva moay korijõ.

Ajaire amõ kõ omogeta “awi pë nijajo’oi mõ mani’o 
eu neupe” e’i imemysaky ma’ë pë.

Amë awï imemysaky ma’ë oo tã koo kyty remë 
uruku pupe õmosõ ra’ï otypoe, amõ ojipiju teve, 
opãvõ teve piripirikwã’i omemyry po’yry romõ, amë 
të mani’o jarã nokuwai ja’y sakyrerã, amõ imenã 
ojipiju teve oo werekwarã rupi, ojimopije jamaratae 
pupe wetama rupi, amë awi nimemyi ma’ë kõ rë 
amë õma’ë të nimanyvoi mani’o ojo’o remë, ajawyi 
imemy saky ma’ë korijõ të nojo’oi.

Mani’o jarã omoava

Koo kyty jï oo jimonã’arã weru mani’o ipiro, aekwery 
peve jï werueru mani’o ipiro, keveyvate jï mani’o 
pirerã tui upa. Ijy jï otyvei ajaire mani’o pirerã upa, 
amë jï ijy otyvei remë operepere warapa okwa iwyi, 
warapa e’i jï ijy, yvyra sãime pupe jï ojuka, morijõ jï 
warapa ojuka, turuwa pupe jï omimõï, kã’aï ku’i jï 
oinõ warapa mimoï pupe, apykyre kyty të jï ijy ojuka 
warapa, oo koo kyty remë të jï, ovaë jï ajaire koo 
kyty wyi, amë e’i ijy “awi kõ warapa ajuka nerenone” 
e’i, wekyi jï ijy erokwa to’u, “ãa e’u” e’i jï jimona’arã 
pë, a’e  o’u upa amë e’i: “mapõ yy mamã,” e’i jï ijy: 
“naerui yy pë, ekwa ey’u , waï kawasu era yy kyty” 
e’i, oo ji amë , ojipyãkã mota jë o’a yvyra rapo rë, so’o 
romõ jï oo etekwerã, a’e so’o romõ iposi’a ãtã umy ëjï, 
aekwery peve jë tui ijãka werã. 

Noi jï imenã upi, monorepõ novae e’i jï imena oo jï 
imena akypy rupi, o’a tesipõ ojiakãgo e’i jï, kui pe’e 
të jï kawasu omomo imono, opo jï omenã arypy 
rë ojipy, ajaire werojivy jï era oka kyty, so’o romõ 

jï oo etekwerã, imenã jï ojimi’utã mijã, itijakwerã 
mejutykwarã jï omo’ytã to’u mijã, o’u tã të mijã, amë 
jï wekyi ji iwa omenã wyi, nomoji mi’uokai jï omenã, 
werõ’au jï eroke, iposi’a aryvo jï oke akagwerã upa, 
kõ’ema jï amë jï opo mijë ijarypyre ojipy, ji’ive jï itija 
wapoi, amë jï wekyi iwa iwyi, omõsinigay jï omenã  
mono kuwa põ areko imomoi ewyi e’i jï imenã, amë 
jï rykyry jï omojã era jaã renamõ, ojiupitã tãjï jaã rë, 
amë jï ike ewyjy e’i ãkagwerã pë, owyjy jï amë, jaã 
ypy pë jï owyjy. Ojiupi jï imenã oo jaã rë, opo’o jï jaã 
imopopo “kui orokanë” e’i jï imenã ijupe, amë jï e’i 
“wero, wero, wero”(...) e’i jï akãgwerã ojisyry syry 
oo iko, ojapara oo vykwae kyty kuipe jï erro!, “wero!, 
wero!”... E’i jï oo iko, ãmeve jï owyjy õjanã oo imenã.

Ojivy  imenã oo oka kyty, ara ity jaã wyry pë e’i jï ovaë.

Ajaire tapi’irã ovãe jaã potyry rë, a’e peve jï tui 
ãkagwerã upa. Tapi’irã o’u tã jï jaã potyry mijã. amë 
jï ãkagwerã opo tapi’irã arypy rë ojipy,  tapi’irã o’u tã 
jï ka’aro mijã ame jï ãkagwerã o’u o’u jï tapi’irã wyi, 
osinigay jï tapi’irã, nomojimi’uokai jï tapi’irã, ajawyi 
õmanõ, amyay tejï tapi’irã ojuka. Tapi’rã omanõ remë 
ojisyry jï akãwerã tapi’irã rëagwerã wyi. 

Meru jï moa’ã rowã tapi’irã në rë, meru weraa tapi’irã 
negwerã yva kyty uruvu sirë jï eroapy. Meru rupi ve 
jï uruvu owyjy tapi’irã negwerã rë, amë jï akãgwerã 
opo ojipy uruvu arypy rë, uruvu weroveve eraa yva 
kyty, amë weraa ijape yva rowaipy rë, a’e age’e 
remë ojikuwa yva rowaipy rë, a’e pë ãkagwerã eu. 
Taivigwerã okainõ omajã a’e vo remë.

Temitã gwerã jarã kõ rewarã

Uve temitãgwerã ijamaëkõ, imemy saky 
maëkõ pëtë okãte’ã ajama’ë temitãgwerã 
jarã amõ ojimony’a ma’ë pë. Mirã marãne’ã 
gwerã kõ pë amë nõkãte’ãi temitãgwerã 
jarã kõ.

Amõ jajiova mopirã të koo kyty nou ipi 
ame të ãjãgã nopo rovaesai ipi. Amõ jajipiju 
të yyrasa nou ipi koo kyty ame të moju 
noporojukai ipi.

Amõ ja’uma’ë rë noposikoi mã’ë noasai 
teve yy ipi, ajawyi ojimopirã të yy rasa.

Paje amë mirã votë omã’ë 
temitãgwerã jarã kõ rë, ma’e jawyi të 
yvyra jarã të paje omopaje ajawyi mirã 
vo të oma’ë temitãgwerã jarã kõ rë. 
Okery pë kõrïjo të amë mirã marãne’a 
gwerã oma’ë temitãgwerã jarã kõ rë, 
ajama’ë ãjãgã vo të omã’ë ee. 

Amõ mirã marãne’agwerã amë evo’i  
vo të oma’ë mani’o jarã rë.

Amõ jane teipe temitã gwerã jarã mõ 
mijã, ajama’ë uve ijarã mõ nijama’ëi ee  
ipi ma’ë, paje kõrijo të oma’ë ee ipi.

Ojikõ’õ ve temitãgwerã jarã 
kõ joe ipi, jajimorara 
temitãgwerã kõ rë remë 
teve ojimorara joe ipi.

Temitã oturuka sa’i kõ ojiupe ma’ë

Koo kai arãmë sa’i kõ oo oykerã resa, amë e’i ojiupe 
kupa: “nekoo kaipa põ ene” e’i. “õ’õ” e’i amë tykerã. 

Amë e’i:“moma’e mani’y põ ene nereko?” e’i ojiupe, 
ma’e e’i: “mani’o pirã ije areko, amõ ipotyrerã”. Amë 
e’i sa’i kõ: “nereko jë sïpõ ãwï mani’y” e’i, “õ’õ” e’i. 
“Ije amë narekoi mani’y, akusi o’u pa ajawyi narekoi” 
e’i. Amë e’i “eaka’a mani’o pirã’y mõ taraa itã eko pë , 
jity rë oturuka tã mani’y” e’i ojiupe kupa.

Kasiri arãmë ojimogeta 
teve wemitã gwerã kõ 
rë sa’i kõ, e’i ojiupeupe 
kupa, ajama’ë nume’ëi 
oka’u remë  wemitã 
ojiupe kupa.

Ojireko ypy mãëkõ 
amë oy koo pë wyitë 
omoisyry mani’y kõ itã. 

Amõ taa wanã të wereko ma’ë amë otija remitãgwerã 
të omoisyry itã okoo pë, a’e ajaire ojivy oo oy rena 
kyty, amë e’i oy pë, “itete jï pipi koo pupe mani’y kõ” 
e’i, amë ijy e’i: “neo mijë nejivy remë eru amõ tãotã” 
e’i omemyry pë, ajaire oo mijë ojivy remë weru ky’y oy 
pë. A’e ajaire ijy otã oko pupe, omojikwa ky’y, ajaire 
wetarãgwerã pë ome’ë mani’y mõ, oke’i pë, amõ 
oykerã pë, opary pë ome’ë teve tõotã.

Temitã gwerã kõ jame’ë ojiupe

Jajireko ypy remë itete jï nijarekoi mani’y mijã

Jajireko ypy remë koo jainõ, ajaire japy, a’esï ky’y e’i 
waivï oy pë: “aõtã tã mani’y mõ eko pë mamã” e’i.

“Õõ e’i eõtã” e’i ijy, ajaire kejogã të mani’y otã waivï 
oko pupe. Ajaire pe’ï kwaray remë kwaima’e e’i 
werekwarã pë. Ja’e mamã kyty e’i, oo ajaire kupa ky’y, 
a’e pë wyi ajaire erekwarã weru mo’ãrowã mani’y kõ, 
itete jï ky’y weru mani’y otija wyi. A’e sï itete jï mani’y 
õtã kupa ky’y, a’eve omojikwa kupa ky’y amõ kwaray.

Ajaire nijakuwapa’ãi emitãgwerã kõ ky’y koo pewyi.

Amõ taa kyty jaa remë jaeru ve mani’y ipi, apoywete 
ma’ë të ajama’ë jaeru.

Uve pa mani’o napoi ma’ë janerena pë ajawyi, apo 
ma’ë rë të jajitupi, ajawyi apo ma’ë të jaeru ipi amõ 
taa kyty wyi.

Amõ taa kyty jaa rëmë, jara moma’e ra’yrerã, kure, 
arara, matõ ra’yry, amõ jara teve, kea, ko’ã, paira, 
raparã. A’e rë jamojituruka mani’y kõ, amõ kara, jity, 
namu’a, ite të mani’y, amõ kara, amõ jity, amõ namu’a 
ma’ë të ajama’ë jaeru.



58 59

Karamoe tamõ kõ pirawiri kyty wyi werueru mani’y kõ, 
ajaire pirawiri wanã kõ owë ma oo Kamopi kyty ky’y. 

Ajaire age’e remë orove Kamopi kyty ky’y a’e kyty wyi 
oroeru teve mani’y ipi. 

Amõ Wajãpi Amapari wanã pewarã oo ve omena Kamopi 
(Guiana Francesa) kyty, ajaire ijy amõ tuu (ipapa) oo 
omemyry resa, amë koo kyty weraa. Amë itete jï oma’ë 
omemyry remitãgwerã kõ rë, amë e’i omemyry pë: “ 
epyteporo mani’y mõ tara, naikoi ãrapijarã janerena rupi” 
e’i. Amë imemyry waka’a mani’y oypë. A’e weru ijy wena 
pë, aekwerã ijy omojikwa wena pë.

Ajapaire ijy oka’u wena pë, amë etarãgwerã kõ ojatyka 
ipyri: ijoke’i kõ, ipary kõ, tykerã kõ, ikypy’yry kõ, imemy 
kõ, imemytaty kõ...

Amë e’i oka’u reme: “ itete jï aeru amõ taa kyty wyi 
mani’y kõ ememyry wyi.” Amë e’i etarã gwerã kõ: “ 
eme’ë ikõ amõ oreupe në” e’i, “õõ” e’i amë.

Ajaire ome’ë wetarã gwerã kõ pë, aekwerã weraa 
imojikwa etarã gwerã kõ.

Mono jawyi wajãpi kõ itetejï  
õtã temitãgwerã kõ ipi

Ma’e jawyi nijaõtãi temitã pe’i ypy të ipi, itetejï jaõtã 
temitãgwerã remë të ory oje ipi, amë teve nijatyavoi 
ipi. (Ijarã amë ory). Ame të itete jï moma’eyva koo porã 
janowë jane ãkaragwerã kõ potamõ ipi.

Amõ itete jï jaõtã remë të nijamõkãjãi temitãgwerã kõ ipi. 
Amõ ma’e jawyi itete jï jaõtã temitãgwerã ipi:
• Uve koaky’y teamã mani’o ma’ë
• Mani’o typy’o’y
• Kasiri pupurã’y
• Mani’o mejue’e’y
• Mani’o te’ë’y (manikwerã)
• Mani’o ijyy mejuãtã rã
• Mani’o wariu’y (warivo’y)

Koo pyau porã temi’õ kyry ja’uypy mã’ë:
• Avasi
• Karau 
• Mani’o ja’u

Amõ jamogeta ve temitãgwerã kõ itã ipi, amë të ory 
temitãgwerã kõ owë, amë nijamogetai itã remë naoryi, amõ 
napoi teve, ijarã të wenu jamogeta temitãgwerã remë.

Pe’ïpe’ï të ajama’ë jaõtã mani’y koo pupe, amõamõ gwerã 
korijõ të ajama’ë jaõtã ipi, ajama’ë amõ kõ koo pupe itete 
jï ve mani’y kõ (temitãgwerã kõ). Ajawyi jaõtã itete jï të 
temitãgwerã kõ koo rupi, amë te nimokãjãi.

Karamoe warã temitãgwerã kõ

Karamoe remë itetejï uve remitãgwerã 
kõ mijã. Ajaire oroity tesõ oroo 
amõ tena kyty, kãriperu kõ 
weru tekõranã imõtatãma 
orere sãrãpu eu tekõranã 
rerã pë, ajawyi të amõamõ 
gwerã temitãgwerã kõ 
oromokajãma. Nijamoisyryi 
ma’ë okajã,  ajamã’e uve mani’y itetejï maëkõ age’e 
remë, amõamõ gwerã temigwerã kõ noromokajã’aï 
mijã. Akusi o’upa teve imukajã temitãgwerã ipi.

Amõ punai (FUNAI) oremoaty pa ëte orereru Ymitiku 
pë, Ymitiku eu tena pë. A’e pë punai oremoaty pa 
remë oromõkajãma ore remita gwerã pe’ï pe’ï të. 

Punai emigwai orere kãpu rë peposiko e’i oreupe 
ajawyi teve oromokajã ore remitãgwerã kõ.

Kumakary wanã kõ noenui punai ayvu, pejo peposiko 
e’i tite ijupe kõ. Ajawyi kumakary wanã kõ nomõkajaï 
wemitã gwerã kõ itete jï maëkõ.

Karãmo arã janejiapy rerã kõ rewarã

Ma’e remë jane jiapyrerã kõ omokajã tã jimitãma, 
karai të ojimitã ijupe kõ remë, ema’ë karai nokuwai 
itete jï moma’e tãma, jane siotã jane koo reme te  
itete jë jajimitã, amõ jamoisyry temitã gwerã koo  
pyau pupe.

Ma’e remë itete jë temitã kõ jareko maëkõ 
nomokãja’ãi kupa, karai rë nomoeako’i koo kupa 
remë, amõ ovote ojimitã remë ojimitãma noity  
ãi kupa. Amõ ikarakuri ma’ë karai kõ (jakãsi’ï 
rovijã jarã nokwai imuu oko toity remë), neako’i 
ee kõ remë. 

Ovo teve jane parykwerã kõ opytã jakãsï’i rovijã 
rã’aga, a’e pupe të okoya tã, amë naeako’i ãi 
karai kõ rë, o karakuri rë awï opytã kupa, ametë 
okuwa jitã okoya kupa, amõ jyy pupe nokuwa’ãi 
okoya kupa, jakãsi’ï ra’ãga retë eako’i tã kupa

Amõ karai kõ remi’õ’y oityoka tã jimitãma kõ. 
Amõ earai taryve koo reitya wyi kupa.

Okoya jï iko maekõ nomokajama ywe’e’ãi 
wemitãgwerã kõ amë itete jï maëkõ. Amë wemitã 
gwerã wereko jitã itete jï ma’ë, nome’ei wemitã’y 
mõ wetarã pë remë omõkajã taryve amë. 

Ma’e remë omokajã 
tã wemitã 
gwerã kõ kupa, 
nuvei koo kõ 
remë. Ma’e 
jawyi të ore 
noromõkajaï 
orevo revo 
të oroereko 
oreremitã rã 
kõ wyi.

Este livro foi feito ao longo de duas oficinas sobre roça que 
aconteceram no ano de 2007, das quais participaram pessoas 
de várias aldeias da Terra Indígena Wajãpi.

Nessas oficinas, jovens alfabetizados participaram como 
monitores, fazendo pequenas pesquisas com os casais  
mais velhos que participaram da oficina. Assim, os 
conhecimentos desses casais mais velhos foram registrados 
para compor este livro.

As oficinas sobre roça fizeram parte do projeto 
“Fortalecimento cultural e sustentabilidade na produção e 
consumo de alimentos dos Wajãpi do Amapari (AP)” . Esse 
projeto foi feito para ajudar os Wajãpi a pensar e refletir 
sobre problemas alimentares atuais e futuros, tais como o 
aumento no consumo de alimentos industrializados e suas 
conseqüências, além dos problemas ligados à roça que 
influenciam diretamente na qualidade da alimentação e  
no uso da terra, tais como: o uso de agrotóxicos, o aumento  
do tamanho das roças, a contratação de brancos para  
derrubar e plantar as roças, entre outros problemas.

Além de discutir essas questões, as oficinas também tinham 
como objetivo a produção de um material de leitura que 
valorizasse os conhecimentos wajãpi sobre a roça e sobre as 
plantações. O resultado é o livro Temitãgwerã kõ rë jimo’ea.

